
　〈台輔〉

五月御史鄒應龍劾嚴嵩子世蕃憑勢專利私擅爵賞而

其孫錦衣嚴鵠中書嚴鴻家奴嚴年中書羅龍文等黠狡

不法　詔嵩致仕歸世蕃卽訊坐煙瘴充軍鵠龍文等戍

邊年錮于獄應龍超遷通政參議

六月知縣海瑞霍與瑕落職時鄢𢡟卿以總理鹽法廵行

郡邑勢熖甚盛其妻從行裝五綵輿以十二女羿之令長

膝行蒲伏至以文錦飾厠白金飾溺器飲食若流至淳安

知縣海瑞供帳疏𥳑抗言貧邑不能容軒車𢡟卿怒甚然

素聞其強項亦歛威去慈谿知縣霍與瑕亦淸鯁不屈𢡟

卿嗾廵鹽御史袁淳劾之俱落職○重錄永樂大典分韻

類載以便考訂爲卷三萬有奇　帝愛之日取閱及三殿

災命亟出之得不燬至是命繕副本

九月三殿工成○科臣何煃條五事

　〈一曰寬民力二曰懲賍吏三曰重料察四曰正士風五曰禁奢靡〉

景王薨

十月林潤言天下極弊而可慮者莫如宗藩盖藩王當蕃

衍之時天下無可加之賦官司困于難供宗藩病于不給

宜頒示諸王以勢窮不能不通之意令户部會計賦額以

十年爲準蠲免存留費用幾何王府增封幾何祿米及諸

--

費幾何集議善後之策永𡸁不易之規從之○刑科陸鳳

儀劾胡宗憲十罪命繫京卽訊削籍

十一月顯陵守備內侍張方等言冬至日甘露降顯陵松

樹先是　上以冬至日奉安獻皇帝后神几于宮以便瞻

奉而甘露卽以是日降　大悅禮部請令百官稱賀許之

十二月倭陷興化府兵部請調南京都督劉顯率兵福建

援之時新倭又自福淸海口入寇遂圍興化府劉顯去府

城三十里隔一江按兵不進已而欲掩逗留之罪始遣五

卒齎文詣府約欲率兵越城禦敵賊獲五卒殺之用其職

衛僞爲顯文約某日夜某時分率兵濳入應援城中勿舉

火作聲恐賊驚覺擇奸細五人詐爲劉卒齎入時參將畢

高參政翁時器在城信之至期賊冒劉兵入城人莫之疑

賊旣入忽爾殺人城中驚亂畢高翁時器及衛掌印指揮

徐將等皆倉皇縋城走城遂陷賊據城中三閱月殺擄劫

掠焚毀慘毒備極劉顯乘亂擄執城中逃出婦女時有閑

住參政王鳳靈繼妻年少竟爲劉顯擄去賊旣飽其所欲

始走平海衛覓船泛海

癸亥〈嘉靖四十二年〉

二月昌平自罹寅戌虜變停派寄養馬疋已十三年至是

太僕卿劉朝佐請復之廵撫徐紳以地衝民困宜永停派

